Менің мамандығымның қоғам өміріндегі рөлі
	Еліміз Тәуелсіздік алып, осынау киелі ұғымды мәңгілік тұғырландыру жолында қоғамның барлық саласының қызметкерлері еңбек етуде. Бұл тұрғыда жас ұрпақ тәліміне жауапты ұстаздарға, яғни біздерге артылар жүк ауыр. Себебі, педагог-кадрлар жаңа заманның жас буынын жасап шығарушылар. Енді ұстаз деген ұлы атауды иеленгендерге, олардың сан қырлы болмысына елеп-екшеп барлау жасасақ дейміз. Қай елдің болмасын, мұғалім дәрежесін көтеріп жүрген жаны алдымен рухани құндылыққа бай болуы керек. Ол сол елдің ұлттық болмысы мен табиғатын бала бойына терең сіңіруге, отансүйгіштікке тәрбиелеуге таптырмас құрал. Ұстаздың жан дүниесі рухани тәлімге толы болса, шәкірттің де одан алар ілімі далаға кетпек емес. 
	ХХІ ғасырдың кез келген адам баласына, әсіресе, Тәуелсіз елдің ұстаздарына қояр талабы – әмбебаптылық. Дегенмен әрбір адамға қалам ұстатып, әріп үйретуші мұғалімнің әмбебап болуы әлдеқайда маңыздырақ. Мұғалімнің әмбебаптығы жан-жақты білімді, білікті, тартысқа түссе тарпаңдап шығып, додаға түссе бәйгені бермес, шәкіртке түрлі әдістемелік құралдар арқылы жағдай жасаса онда ол бір ғана мұғалімнің емес, бір мектептің, бір елдің абыройы болар еді. 
	«Мұғалім қандай болса, мектеп те сондай болмақ» деп ұлы ағартушы А.Байтұрсынов айтқандай, егемен еліміздің ертеңін қалыптастыратын ұстаздар жақсы мектептің шамшырағындай болмақ. Ұлағатты ұстаздың айтқан сөзінде терең мағына жатыр. Сол үшін де қазіргі ұстаз – ертеңгі болашақ кепілі. Ұстаздарға үлкен жауапкершілік туын бекем ұстап, өздерінің білімдері мен тәрбиесін келер алдыңғы буынға тапсыру міндеті тұр. Қазіргі заманның ұстазға қояр басты талабы – ақпараттандырылған, жан – жақты, дүниетанымы кең, тәрбиелі әрі саналы шәкірт тәрбиелеу. 
Біз бүгінгі таңда ғылым мен техника дамыған, өнер-білімнің түрлі саласында тың жаңалықтар аса қарқынды үрдіспен ашылып жатқан қоғамда өмір сүріп жатырмыз. Демек, осындай қоғамда заманына сай ұрпақ тәрбиелеп, жетілдіріп шығару үшін жан-жақты білім және тәрбие берумен айналысу өте жауапкершілікті іс екендігі баршамызға аян. «Тәлім-тәрбие мен оқыту ісінің нәтижесі іс-әрекеттерден гөрі мұғалімдерге көбірек тәуелді», деген  Ы.Алтынсариннің көрегендікпен айтқан пікірінің қазіргі уақытта да маңызды болып отырғаны шындық. Сол себепті мен таңдаған мамандықтан адаспағаныма қуанамын.
Педагогтың  еңбегі біріншіден, адамзат қоғамы тарихында жинақталған ғылым негіздерінен білім беруге тиіс болса, екіншіден, үнемі шәкірттерімен қарым-қатынаста болып, білсем, үйренсем деген бала арманы мен оның сырлы тағдырына басшылық етуді өз мойнына алған маман.
Бүгінгінің ұстаз шәкіртіне ғылым негіздерінен мәлімет беріп қана қоймай, оны дүниежүзілік білім, ақпарат, экономика кеңістігіне шығуға, яғни қатаң бәсекелестік жағдайда өмір сүруге тәрбиелеуі керек. Ол нағыз шынайы ұстаздың ғана қолынан келеді. Ұстаз атана білу, осы атауды қадір тұту, қастерлеу, арындай таза ұстау — әр мұғалімнің борышы. Ол — өз кәсібін, өз пәнін, барлық шәкіртін, мектебін шексіз сүйетін адам. Осы іске деген қызығушылық пен сүйіспеншілік қана оны небір қиын әрекеттерге жетелейді, іске батыл кірісуге септігін тигізеді. Нәтижесінде бір емес, бірнеше жас жүрекке мәңгі ұстаз болып қалады. Ұстаздың осыншама қадір-қасиет, құрметке бөленуі өзін қоршаған ортамен әрбір шәкіртіне асқан сезімталдықпен, жауапкершілікпен қарым-қатынас жасауында. Өйткені оның қарапайым да сыпайы киім киісі, мәдениетті сөзі, әдепті жүріс-тұрысы, жинақы іс-әрекеті, білімі шәкіртке де, ата-анаға да, жұртшылыққа да өнеге. 
Білім беру жүйесі мамандардан кәсіби икемділік пен ұтқырлықты, сан қырлы шығармашылық қызмет пен өзін-өзі басқару, өзін-өзі ұйымдастыру жағдайындағы біліктілікті қажет етеді. Өйткені қазіргі жас буын — еліміздің келер күнгі келбеті. Бұл жөнінде Елбасымыз Нұрсұлтан Әбішұлы Назарбаев: «Ғасырлар мақсаты – саяси-экономикалық және рухани дағдарыстарды жеңіп шыға алатын, өмірге икемделген, жан-жақты жеке тұлғаны тәрбиелеп қалыптастыру»,- деген тұжырым жасады.  Ол үшін бүгінгі оқу үрдісінесай педагогикалық  шеберлік  қажет. «Педагогтік шеберлік – дарынды талант емес, үйрену, ізденудің нәтижесі. Педагогтың  шеберлігі жайлы жазылған дайын қағида жоқ, болуы да мүмкін емес. Педагогқа тән ең бірінші қасиет – баланы құрметтеу. Оның адамшылық ар-ожданын, намысын, тұлғасын жасына қарамай сыйлау, құрмет тұту. Бұл педагогтің терең дүниетанымы мен үлкен жүрегінен келіп шығады.

